Meddwl am Marc


Marc Pennod 15 adnodau 16-20  

Y milwyr yn gwatwar Iesu.

Wrth fynd â Iesu i’r palas roedd y milwyr Rhufeinig yn cael mwy o gyfle i’w wawdio.  Sut oedden nhw’n gwneud hyn?

· Wrth  wisgo clogyn porffor amdano roedden nhw’n ceisio gwatwar Iesu  fel brenin. .  .

· Roedden nhw’n gosod coron o ddrain am ben Iesu fel fod y goron yn debyg i un ymerawdwr neu frenin.  Brenin heb anrhydedd.

· Byddai cyfarch Iesu gyda’r geiriau “Eich Mawrhydi! Brenin yr Iddewon”(adn 18) yn gwneud dau beth - yn gwneud sbort am ben yr Iddewon gan nad oedd ganddyn nhw frenin.  Roedd hefyd yn gwawdio Iesu, am nad oedden nhw’n ei barchu fel person heb sôn am ei barchu fel brenin. 

· Roedd gosod ffon yn llaw Iesu (Mathew 27:29) eto’n dweud mai brenin oedd e, ond roedd defnyddio’r ffon i’w guro ond yn gosod mwy o wawd ar ei ben.

Doedd dim parch gan y milwyr at Iesu nac at yr Iddewon. Pobl galed a chreulon oedden nhw yn dangos natur dyn ar ei waethaf.

Cwestiwn: Pam oedd y milwyr yn gorfod bod mor greulon at Iesu? 

Ble ydyn ni’n gweld yr un fath o greulondeb di reswm yn ein byd heddiw?  Sut fyddwn ni fel Cristnogion yn esbonio creulondeb di angen dyn tuag at ei gyd ddyn?

*    Os na fedrwn ddeall y gwawd aeth Iesu drwyddo beth am edrych ar ddarnau o’r ffilm ‘Iesu’ neu gael gafael ar ‘The Passion’ ac wedyn darllen y geiriau yma eto.

Dydy Marc ddim yn aros gyda’r dioddefaint, dydy e ddim yn disgrifio’r hyn ddigwyddodd yn ormodol.  Mae teimlad cryf yn y darn fod Iesu’n derbyn y cyfan sy’n digwydd iddo a’i fod wedyn yn gorfod mynd ymlaen i wynebu’r groes.

Cwestiwn: Dewisodd Iesu ddiodde fel hyn troson ni er nad oedd e wedi gwneud dim o’i le. Sut ydyn ni’n ymateb i ddioddefaint Iesu ar ôl darllen yr adnodau hyn?  Dros beth fydden ni’n fodlon dioddef?   

Gweddi: Diolch Arglwydd am dy fod wedi diodde poen a gwawd y milwyr. Maddau’r creulondeb sy’n hoffi gwneud sbort am bobl eraill ac yn hoffi eu gweld yn diodde.  Coda ni uwchben creulondeb ein byd i weld dy dosturi di. Gofynnwn hyn yn dy enw’n unig. Amen

